
Met Haggai, Sagaria en Maleagi speel af binne die konteks van die Persiese ryk 

waarin die lang profete tradisie, wat met die eerste konings begin is, tot ‘n stomp 

einde kom. Vir honderde jare is die verwagting gekoes dat God, soos met Dawid, Sy 

koninkryk deur die volk sal vestig. Onthou dat hierdie finale deel van die volk se 

geskiedenis in Esra en Nehemia beskryf word (die Hebreeuse Bybel sluit dan ook 

met hierdie twee boeke af wat ons ongeveer by die jaar 450 vC uitbring). Die profete 

en konings se plek is met priesters vervang wat daarna in die tempel opgetree het.

Ons gaan na die video kyk waarin Sagaria se uitleg verduidelik word. Daarna gaan 

ons kortliks weer aandag gee aan die oploop van gebeure tot die profeet se optrede. 

 
 

Nadat die volk in 539 vC deur koning Kores van Babel na Jerusalem teruggestuur is, 

het beide Haggai en Sagaria as profete in Jerusalem opgetree. Beide het in die jaar 

520 vC hulle profetiese uitsprake gelewer wat verband hou met die herbou van die 

tempel in Jerusalem en beloftes rakende die realisering van God se koninkryk 

(totstandkoming van die eindtyd/Heilstyd) wat daarmee verband hou. Die boek 

Sagaria bestaan uit twee uiteenlopende gedeeltes wat in karakter baie van mekaar 

verskil: Sagaria 1-8 en 9-14. In geheel gesien is dit nie maklik om die boek te lees en 

te verstaan nie. Die simboliese taal in Sagaria 1-8 (gegrond op visioene) kan baie 

verwarrend voorkom en die gedeelte in 9-14 kom waarskynlik uit ‘n latere tydperk. 

Die volgende riglyne behoort jou te help om deur die inhoud van Sagaria te navigeer 

om die gedeeltes in die regte konteks te lees.

Die konteks waarin Haggai, Sagaria en Maleagi gelees moet word 
 

 
 

Lees weer Jeremia 25:1-14. 
 

• Die ballinge het ‘n duur prys vir hulle ongehoorsaamheid betaal. Die redes vir 

die ballingskap was voorhand liggend. Dit was die gevolg van godsdienstige, 

politieke, ekonomiese en sosiale realiteite wat ons reeds in die vorige sessies 

behandel het. 

•   In Jeremia word voorspel dat die ballingskap net vir ‘n periode gaan geld (Jer. 
 

25:11-12). 
 

 
 

Lees weer Jeremia 29-31. 
 

 
 

Hierin word voorspel dat God weer die ballinge gaan laat terugkeer na 

Jerusalem waarna Hy herstel en vernuwing gaan bring. Die Bybelse materiaal 

wat uit hierdie tyd dateer (Esra, Nehemia, Haggai en Sagaria 1-8) skep dus 

die indruk dat hier groots aan die kom is. Haggai en Sagaria dateer twee 

dekades na die volk teruggekeer het (520 vC) en weerspieël die realiteit van 

uitdagings en probleme. Beide profete het egter nog baie sterk vasgehou aan 

die perspektief dat die Heilstyd (Koninkryk van God) naby was. Die vervulling 

daarvan het nou saamgehang met: 

1.  Die herbou van die tempel in Jerusalem (daarom is Haggai se 

boodskap om dit te voltooi dringend) 

2.  Die optrede van Serubbabel (goewerneur) en Jesua (hoë priester). 
 

Lees meer oor Serubbabel in Esra 2. 
 

3.  Die feit dat die volk uit die loop van geskiedenis moes leer en nou moet 

waak om nie dieselfde foute van die verlede te herhaal nie. Lees 

Sagaria 1:1-6 asook 7:9-12 en 8:16-17 wat ‘n baie goeie opsomming is 

van die oorkoepelende boodskap van al die Klein Profete. 

 
 

Sagaria 1-8 werk met ‘n “gerealiseerde eskatologie”. Volgens Sagaria sou die 

beloofde koms van die Messias en God se koninkryk (Heilstyd) uiteindelik in hulle 

leeftyd ontvou. Beide Sagaria en Haggai het die verwagting gekoester dat of 

Serubabbel of Jesua moontlik die beloofde Messias kon wees. In Sagaria 1-8 word

Jerusalem as die sentrum van die aarde uitgebeeld waarheen alle nasies binnekort 

sal stroom. 

 
 

Die Klein profete tradisie sluit op ‘n laagtepunt af wanneer beide Haggai en Sagaria 
 

1-8 se profesie nie realiseer nie. Sagaria 9-14 en Maleagi was ‘n reaksie daarop en 

weerspieël die ontnugtering van gelowiges in die tyd. Die tydsverskil tussen Sagaria 

1-8 en 9-14 weerspieël hierdie realiteit. 
 

 
 

Sagaria 1-8 
 

- Die gedeelte gaan oor die aanbreek van die Heilstyd en hoe daar gesukkel 

word om die tempel in Jerusalem te herbou. Die verwagting word geskep dat 

met die voltooiing daarvan die nasies na Jerusalem toe sal stroom (8:23). 

- Op grond van 4:14 asook 6:9-13 was die verwagting geskep dat Serubabel en 

Jesua aan die koms van die beloofde Messias gekoppel kon word. Die leiers 

word in ‘n baie positiewe lig geskets en die toon van die boek is deurgaans 

optimisties. 

 
 

Sagaria 9-14 
 

- Die beloofde Heilstyd het nie aangebreek soos verwag nie en word dan na die 

toekoms verplaas. 

-    In plek van nasies wat na Jerusalem stroom, word hulle in 9:1-8 veroordeel en 
 

word voorspel dat Jerusalem uiteindelik in 14:2 vernietig sal word. 
 

-    Die gedeelte skets ‘n donker en onseker toekoms en is pessimisties ingestel. 
 

Die leiers word negatief beoordeel (lees 11:4-17 asook 12:1-9). Die gelowiges 

in Jerusalem was duidelike teleurgesteld en ontnugter. 

- Wat het van Serubbabel en Jesua geword? Beide karakters verdwyn soos 

mis voor die son en ons hoor nie weer verder van hulle nie.

Maleagi is die laaste boek in die Boekrol van die Twaalf (12 Klein Profete). 

Mense was ontnugter aangesien die profesieë van die verlede nie gerealiseer 

het nie (lees Psalm 74:9). Volgens ‘n Joodse tradisie het die Gees van God die 

volk met die dood van Haggai, Sagaria en Maleagi verlaat (Tosefta Sotah 13.2; 

Sanh 11a). Die bekende eerste eeuse historikus Josefus skryf ook dan later iets 

oor die feit dat niemand hierdie profete opgevolg het nie (Apion 1.8). 

 
 

Maleagi is geskryf in die periode na die herbou van die tempel toe dit vir ‘n tyd 

lank weer as aanbiddingsplek gefunksioneer het. Dit het egter nie meer die 

aantrekkings krag van vroeër gehad nie (1:10, 13 asook 3:1, 10). Dit is moontlik 

dat Maleagi ‘n tydgenoot van Nehemia was of net voor sy aanstelling opgetree 

het. Die blyk dat die boek uit die omgewing van 450 vC dateer (amper 70 jaar na 

Haggai en Sagaria). 

 
 

-    Die mense in Jerusalem het moed verloor. Let op na hulle reaksies in 
2:13, 

 

1:2, 2:17, 3:14 reageer. Verskeie relevante vrae word openlik 
geopper. 

 

- Die inwoners van Jerusalem se leefwyse het volgens 3:5 het 

boekdele gespreek. 

- Godsdiens is op die rand van die samelewing geskuif (1:14). Hoekom nog 

glo en godsdienstig wees? Dit is duidelik dat in die samestelling van die 

boek dat mense ‘n weersin teen godsdiens opgebou het en kritiese vrae 

vra. 

 
 

Die struktuur van die boek is saamgestel uit ‘n reeks van vrae wat vir die 

volk relevant was en antwoorde waarin God hulle aanspreek. 

 

 

Hoe spreek Sagaria en Maleagi se boodskap vandag tot ons? 


